Dechrau cerdd ar ddull ymddiddan rhwng cardotyn a’r cybydd, i’w chanu bob yn ail bennill ar Fryniau’r Werddon.
1.
Y Cardotyn
O flaen eich drws, goludog galonnog enwog ŵr,

Er mwyn yr Arglwydd Iesu yr wy’n deisyfu’n siŵr

Gael bara damed bychan, rwy’n cwynfan mewn byd caeth,

A dŵr i dorri syched neu lymed bach o laeth.

2.
Y Cybydd
Ni wiw i ti mo’r aros, nid wyt ond honos hyll,

Mi weles yma yn llefen ddeugen o’r un ddull;
On’d ei di oddi yma yn union mi ro’ iti hirion hws,

Ni chei di werth un ddime petait ti dridie yn drws.

3.
Y Cardotyn
Ow! cofiwch yn eich calon am eirie cryfion Crist,

“Na adewch mo’ch brawd mewn eisie i ddiodde’ troee trist”;
Trowch ata-i ’n bur drugarog o’ch llawn oludog le,

Cewch dâl gan Dduw gorucha’ a mynd i noddfa’r ne’.

4.
Y Cybydd
Dydi imi’n frawd yrŵan, hen luman drwg ei lais,

Nid wyt i minne yn perthyn yn sydyn mwy na Sais;
Os brawd yr wyt i’m galw mae imi heddiw o hil

Neu geraint, mi wn o’r gore, ’r un modde bymtheg mil.

5.
Y Cardotyn
Fe ddarfu i Dduw gorucha’ wneud Adda ac Efa gynt
Yn llawn o ddiniweidrwydd, air hylwydd, yma ar hynt,
A’u hepil ydyn ninne ’r un modde trwy Dduw mawr,

Ni phery i’r mwya’ ei olud hyn yma o fywyd fawr.

6.
Y Cybydd
Nid wyt o hepil Adda, y fi a dynga’, ’r dyn,

Nac undyn o’th gyfeillion, rai llymion drwg eu llun;
Nid ydych ond rhyw adwyth, yn ail i’r tylwyth teg,

Yn cerdded y ddaearen ar ddamwen bob yn ddeg.

7.
Y Cardotyn
Rwyf fi yn perchen bedydd tan arwydd un Duw ne’
’R un modd â’r holl Gristnogion sy’n llawnion yn eu lle;
Mae’n gystal gan Dduw’r nefoedd ei luoedd sy’n dylawd,
Mae ef i ni yn wastadol yn bur hyfrydol Frawd.

8.
Y Cybydd
Os gwn-i pwy trwy’r hollwlad sy â chariad atoch chwi
Neu wrendy eich lleisie oeredd yn fwynedd? Nid y fi;
Gwell gen-i ’r dyn â’r geiniog oludog yn ei law

A gyrru pob rhyw egwan a thruan rhyngddo a thraw.

9.
Y Cardotyn
Mae geirie Paul ’r Apostol yn rheol i bob rhai
Yn rhoddi dwys gynghorion o foddion pur ddi-fai,
Am wneuthur elusenni a gwrando gweddi’r gwan

A gweled cledi’r gwaeledd trwy amynedd ym mhob man.

10.
Y Cybydd
Petawn yn gwrando ar hanner y nifer drwg eu nâd
Sydd ganol dydd â’u bopen yn llefen am wellhad

Fe gerdden’ at y dryse bob bore, troee trwch,

Fel gwenyn yn y gerddi pan fôn’ yn coethi i’r cwch.

11.
Y Cardotyn
Oni bydde gysur calon, awch tirion, yn eich tai
Petaech yn cael yn gyfion fendithion rhwyddion rhai?
Am roddi bwyd a diod yn barod i bob un

Caech barch a chariad rhyfedd o’r diwedd gan bob dyn.

12.
Y Cybydd
Caf glod a mawr anrhydedd er mawredd ar fy march,

Caf arian, beth aneiri’, mae’r rheini yn peri parch;
Ni ro-i na bwyd na diod na chardod tra bo chwyth,

Gwell gen-i tra bwy’ yma ei gario i’r Bala byth.

13.
Y Cardotyn
Mae Duw yn rhoi iti ddigon o foddion yma i fyw,

Rwy’n gofyn dy drugaredd mewn moddion clafedd, clyw;
Dod damed bach o fara i’m dwyn o’m dalfa dost,

Prin rwy’n gallu symud mewn penyd wrth y post.

14.
Y Cybydd
Er cymaint yw fy mawredd, yn rhyfedd eto er hyn,

Mae’n gorfod i mi streifio a gweithio amdano yn dynn;
Ni ro-i iti byth un tamed neu lymed yn dy law

Petait ti yn marw ar fyrder, y beger, yn y baw.

15.
Y Cardotyn
Ti est yn waeth na Deifas anaddas yma, yn wir,

Na wnaeth erioed dosturi er gweled cledi clir;
Ni chafodd y cardotyn friwsionyn ganddo yn siŵr,
Pan syrthiodd ynte i’r boethfan ni chadd un dafan dŵr.

16.
Y Cybydd
Mae llawer o hen chwedle neu straee a phob stryw,

On’d ei di oddi yma yn fuan mi ro’ iti, luman, liw;
Os coelia-i ’r holl fegeried sy’n cerdded hyd y cwm
Y finne all fod o’r diwedd yn gwneuthur llechwedd llwm.

17.
Y Cardotyn
Ni wyddit cyn y bore er torri f’eisie i fawr,

Dod damed bach i’m safio lle rwyf yn wylo ’nawr;
Na ddos yn anhrugarog afrywiog yn dy fryd
Trwy roddi gormod hyder ar bower yn y byd.

18.
Y Cybydd
Gwell gen-i roi fy hyder ar bower tra bwy’ byw
Na chlywed dim o’th drydar anghlaear yn fy nghlyw; 

Dos ymaith o’m cymdeithas, anaddas wyt yn wir,

Ni weles-i erioed glimach ddim taerach yn y tir.

19.
Y Cardotyn
Gwae di, ’r pechadur hynod, pan ddelo’r trallod trist,

Rhaid iti fynd o’th annedd at orsedd croywedd Crist;
Nid all dy drysor hyfryd pan ddelo clefyd clwy’
Petait yn perchen ’r hollfyd mo’th safio un munud mwy.

20.
Y Cybydd
Mi glywes eich bygythion yn eirwon ddrwg eu noes,

O eisie porthi eich prinder y cawn-i lawer loes;
Er hynny gŵr ag arian sydd lydan yn y wlad,

Fe gaiff drugaredd gwedi er mwyn y rheini yn rhad.

21.
Y Cardotyn
Ffarwél i’r anhrugarog, alluog lidiog law,
Sydd yn fy ngyrru yrŵan o’i ddrws yn druan draw;
Fe ddaw rhyw ddiwrnod eto bydd cofio fy nacáu
Wrth fyned gyda’r diafol i lawr uffernol ffau.

22.
Y Cybydd
Ffarwél i tithe, ’r beger, un ofer drwg ei nâd,

Mae ohonoch beth aneiri’ y leni hyd y wlad;
Pe gellid eich difetha na ddôi’r ffordd yma ddyn
Fe fydde’r byd o’m deutu, rwy’n taeru, ’n fwy cytûn. 

Dechrau Cerdd ar ddyll ymddiddan rhwng Cardotyn ar cybydd yw chanu bob yn ail penill ar fryniau’r werddon, &c.

1.
Cardotyn
O Flaen ich drws golydog galonog enwogwr,

Er mwyn yr Arglwydd Jesu’r wi yn deysyfu’n siwr

Gael bara damed bychan rwi’n cwynfan mewn byd caeth,

A dwr i dori syched ne lymed bach o laeth.

2.
Cybydd

Ni wiw iti mor aros nid wyt ond honas hyll,

Mi weles yma’n llefen ddeigien or un ddyll.

Onid eid i oddiyna yn inion mi ro iti birion hws,

Ni cheid i werth un ddime py dae ti dridie yn drws.

3.
Cardotyn

Ow cofiwch yn ich calon am eirie cryfion Crist,

Na adewch moch brawd mewn eisie i ddiodde Troye Trist

Trowch ata i’n bur drigarog och llawn olydog le,

Cewch dâl gan Dduw gorycha a mynd i noddfa’r ne.

4.
Cybydd

Dydi imi’n frawd yr wan hen lyman drwg i lais,

Nid wyt imine yn perthyn yn sydyn mwy na sais,

Os brawd yr wyt im galw mae imi heddiw o hil,

Ne geraint mi wn or gore’r un modde bymtheg mil.

5.
Cardotyn

Fe ddarfu i Dduw gorycha wneyd adda ag efa gynt,

Yn llawn o ddiniweidrwydd air hylwydd yma ar hynt,

Ai hepil ydem nine’r un modde Trwy Dduw mawr,

Ni fferu ir mwya i olud hyn yma o fowyd fawr.

6.
Cybydd

Nid wyt o hepil adda y fi a dynga’r dyn,

Nag un dyn oth gyfeillion rai llymion drwg i llyn,

Nid ydech ond rhiw adwyth yn ail ir Tylwyth Teg,

Yn cerdded y ddaearen ar ddamwen bob yn ddêg.

7.
Cardotyn

Yr wyf i yn perchen bedydd Tan arwydd un Duw ne,

Yr un modd ar holl gristianogion su’n llawnion yn i lle,

Mae’n gystal gan Dduw’r nefoedd i luoedd su’n dylawd

Mae ef ini yn wastadol yn bur hyfrydol frawd.

8.
Cybydd

Os gwna i pwy Trwy’r hollwlad su a chariad attoch chi
Ne wrendi’ch lleisie oeredd yn fwynedd nid y fi,

Gwell gan i’r dyn ar geiniog oludog yn i law,

A gyru pob rhiw egwan a Thryan rhyngddo a Thraw.

9.
Cardotyd

Mae geirie Paul’r Apostol yn rheol i bob rhai,

Yn rhoddi dwys gynghorion o foddion pur ddi fai,

Am wneythr eluseni a gwrando gweddi’r gwan,

A gweled cledi’r gwaeledd trwy amynedd ymhob man.

10.
Cybydd

Py dawn yn gwrando ar haner y nifer drwg i nad,

Sydd ganol dydd ai bob pen yn llefen am well hâd,

Fe gerdden at y dryse bob pore Troye Trwch,

Fel gwenyn yn y gerddi pan fo’n yn coethi ir cwch.

11.
Cardotyn

Oni bydde gysur calon awch Tirion yn ich Tai,

Pydech yn cael yn gyfion fendithion rhwyddion rhai,

Am roddi bwyd a diod yn barod i bob un,

Caech barch a chariad rhyfedd or diwedd gan bob Dyn.

12.
Cybydd

Caf glod a mawr anrhydedd er mowredd ar fy march,

Cof arian beth aneiri mae rheini yn peri parch,

Ni roi na bwyd na diod na cherdod Tra bo chwyth,

Gwell gin i Trabwi yma i gario ir bala byth.

13.
Cardotyn

Mae Duw yn rhoi iti ddigon o foddion yma i fyw,

Rwi’n gofyn dy drigaredd mewn moddion clafedd clyw,

Dod damed bach o fara im dwyn om dalfa dost,

Prin rwi’n gallu symyd mewn penyd wrth y post.

14.
Cybydd

Er cymaint yw fy mawredd yn rhyfedd etto er hyn,

Mae’n gorfod imi streifio a gweithio am dano’n dyn,

Ni roi iti byth un Tamed ne lymed yn dy law,

Py deit i marw ar fyrder y beger yn y baw.

15.
Cardotyn

Ti eist yn waeth na difas anaddas yma’n wir,

Na wnaeth erioed dosturi er gweled cledi clir,

Ni chafodd y Cardotyn friwsion yn ganddo’n siwr,

Pan syrthiodd ynte ir boeth fan ni chadd un dafan dwr.

16.
Cybydd

Mae llawer o hên chwedle ne straye a phob ystrow,

Onid eid i oddi yna yn fuan mi ro iti lyman low,

Os coel ia i’r holl fegeried su’n cerddad hyd y cwm,

Y fine all fod or diwedd yn gwneythr llechwedd llwm.

17.
Cardotyn

Ni wyddit cyn y bore er tori feisie i fawr,

Dod damed bach im safio lle’r wyf yn wylo’n awr,

Na ddôs yn anrhigarog afrowiog yn dy fryd,

Trwy roddi gormod hyder ar bower yn y byd.

18.
Cybydd

Gwell gin i roi fy hyder ar bower Tra bwi byw,

Na chlowed dim oth drydar anglaear yn fy nglyw, 

Dos ymeth om cymdeithas anaddas wyt yn wir,

Ni weles i erioed glimach ddim Taerach yn y Tir.

19.
Cardotyn

Gwae di’r pechadur hynod pan ddelo’r Trallod Trist,

Rhaid iti fynd oth anedd at orsedd croewedd Crist,

Nid all dy drysor hyfryd pan ddelo clefyd clwy,

Pyd eit yn perchen’r hollfyd moth safio un munud mwy.

20.
Cybydd

Mi glowais ich bygythion yn eirwon ddrwg i noes,

O eisie porthi’ch prinder y cawn i lawer loes,

Er hyny gwr ag arian fudd lydan yn y wlad,

Fe geiph drigaredd gwedi er mwyn y rhaini’n rhad.

21.
Cardotyn

Ffarwel ir anrhigarog alluog lidiog law,

Sydd yn fy ngyru yr owan oi ddrws yn druan draw,

Fe ddaw rhiw ddiwrnod etto bydd cofio fy nacau,

Wrth fyned gyda’r diafol i lawr uffernol ffau.

22.
Cybydd

Ffarwel i tithe’r beger un ofer drwg i nâd,

Mae o honoch beth aneir i y leni hyd ywlad,

Py gellid ich difetha na ddoe’r ffordd yma ddŷn,

Fe fydde’r byd om dau tû rwi’n teyru’n fwy cytŷn. 

Hugh Jones Llangwm ai Cant

Y testun

Argraffwyd yn yr Amwythig tros Hugh Evans, Llannor, sir Gaernarfon. Nid oes dyddiad ar yr wynebddalen.

